Cerdd neu gwynfan tosturus merch ifanc am ŵr, yr hon a genir ar Siwsan Lygad-ddu.

1.
Pob carwr brigog serchog swyn,

Gwrandewch cyn marw fenyw fwyn;
Fe ŵyr y gwragedd sy efo’u gwŷr
Mor dost yw ’nghur, mi dystia’ ’nghwyn;
Rwy’n wylo weithie ddagre o ddŵr,

Nid oes dim nychdod, syndod siŵr,
Yn clymu ar gorff neu’n cloi mor gaeth
Nac iase gwaeth nag eisie gŵr;

A sionced yr wy’n cerdded,

Gwna-i fyned gan ffeindied i’r ffair,

A ffaelio’r un tro ymysg meibion y fro

Gael pasio yn ddigwyno mo’m gair;

Yswagro ac ymbincio,
At ddawnsio gwna-i ledio’n bur lân,

Nid fel rhyw sled fydd a’i deudroed ar led
A’i llyged gan brudded â brân.

2.
Mae gen-i gadach sidan glamp
Trwy gynnes dôn a gown ystamp;
Rwy’ cyn wastaded yn eu gŵydd,

Nid neidio’n rhwydd fel petawn-i rhamp;
Mae gennyf hefyd bais gwilt ddu
A dwbwl ryffls a bonet blu;
Mae hi arna-i ’n dost wrth wneuthur dŵr
O eisie yn siŵr gael carwr cu;
Bûm weithie mewn ffeirie

Rhwng breichie rhyw lafne di-les;
Ni chlywes-i ’n siŵr ddim cynnig i mi ŵr
Na theimlwr, mwyn grafwr, mewn gwres;
Gwincio peth arno,

Ymystwyro ac ymrwyfo ac ymroi,

Gorwedd mor lefn ar wastad fy nghefn,

Drachefn, ffôl ei drefn, ffaelio ei droi.

3.
Rwy’n anlwcusa’ merch erioed

Ac ysgafned fy nau droed;
Rwy’n gweled llawer hwrli hŵr
Ym mreichie gŵr tua phymtheg oed;
Ow! ’r llancie tirion, fwynion fant,

Mi a’ ’n rhy hen toc i gario plant;
Ow! na ystyriech chwi fy nghlwy’,

Un afiach wy’ o nwy’ a chwant;
Rwy’n fronnog gynffonnog,

Wynebog wawr dalog ar des;
Rwy’n ddeunaw mlwydd llawn ddydd Mercher brydnhawn, 
Anffortun yn gyflawn a ges;
Fe’m ganed, rwy’n gweled,

Dan blaened ddiymwared am ŵr,

A minne â chlog coch—wrth gebyst y boch!—
Os gwn-i be sy arnoch chwi yn siŵr?
4.
Pe cawn-i unwaith blentyn bach

Fe fydde ’nghalon i ’n bur iach;
Petawn-i ’n cysgu yn gwely â gŵr
Âi ’mol i yn siŵr mor dynn â sach;

Rwy’n ofni rhwystro riwl fy ngwaed,

Ar lawer tro rwy’n trigo o’m traed;

Pan gâi hi lencyn uwch ei phen

Llawer llen merch wen iachaed;

Torgodi dan berthi wrth ymsionci

Mae Lowri, mae Siwsan, mae Siân,

A minne heb ddim bol, yn boeth y bo eu lol,
Ac yn lodes naturiol, myn tân;

Ond hynny os a-i i garu

Gwna-i ymglymu tan ganu efo ag e;

Ca-i fynd fel y mêl cyn siwred â sêl

Efo’r cetel, ŵr tawel, a’r te.

Cerdd, neu Gwŷnfan tosturus Merch ifangc am Wr: Yr hon a genir ar, Siwsan Lygad-ddu.

1.

Pob carwr brigog serchog swyn,

Gwrandewch cyn marw, fenyw fwyn

Fe wyr y gwragedd sy’ efo eu gwŷr,

Mor dost iw ’nghur mi dystia nghwyn,

Yr wi’n wŷlo weithie ddagre o ddwr,

Nid oes dim nychdod syndod siwr

Yn clymu ar gorph neu’n cloi mor gaeth,

Nag iase gwaeth nag eisie gwr;

A siongced yr wi’n cerdded,

Gwnai fyned gan ffeindied i ffair,

A ffaelio’r un tro ymysg meibion y fro,

Gael passio yn ddi gwŷno mo’m gair;

Yswagro ag ymbingcio,

At ddownsio gwnai ledio’n bur lân,

Nid fel ryw slêd, fydd ai dau droed ar lêd,

A’i llyged gan brudded a bran.

2.
Mae gan i gadach sidan glamp,

Trwy gynnes dôn a gown ystamp,

Yr wi cyn wastated yn eu gwydd,

Nid neidio’n rhwydd fel py dawn i rhamp,

Mae gennyf hefyd bais gwilt ddu,

A dwbwl ryffles, a bonnet blu,

Mae hi arna i’n dost wrth wneuthur dŵr,

O eisiau’n siwr gael carwr cu,

Bu’m weithie mewn ffeirie,

Rhwng breichie rhyw lafne di lês,

Ni chlywes i yn siwr ddim cynhig i mi ŵr,
Na theimlwr mwyn grafwr mewn gwrês:

Gwingcio peth arno,

Ymystwŷro ag ymrwŷfo ag ymroi,

Gorwedd mor lefn ar wastad fy nghefn,

Drachefn ffôl ei drefn ffaelio i droi.

3.

Yr wi yn anlwccusa merch erioed,

Ag ysgafned fy nau droed,

Yr wi’n gweled llawer hwrli hŵr,

Ymreichie gŵr ty a phymtheg oed,

Ow’r llangcie tirion fwŷnion fant,

Mi a’n rhy hên tocc i gario plant,

Ow na ystyrie chwi fy nghlwy,

Un afiach wyf o nwy a chwant,

Yr wi’n fronnog gynffonnog,

Wŷnebog wawr dalog ar dês,

Yr wi’n ddaunaw mlwydd llawn,

Ddydd Mercher brydnhawn, 

Anffortun yn gyflawn a gês,
Fe’m ganed, ’rwi’n gweled,

Dan blaned ddi ymwared am ŵr,

A minne a chlôg coch, wrth gebyst y bôch,
Os gwnn i be sy arnoch i’n siwr.

4.

Pe cawn i unwaith blentyn bach,

Fe fyddai nghalon i’n bur iach,

Py dawn i’n cysgu un gwelu o gŵr,

Ae mol i yn siwr mor dyn a sach;

Yr wi’n ofni wŷstro riwl fy ngwaed,

Ar lawer tro yr wi’n trigo o’m traed,

Pan gae hi lengcyn uwch i phen,

Llawer llenn merch wenn iachaed;

Tor godi dan berthi wrth ymsiongci

Mae Lowri mae Siwsan mae Siân,

A minne heb ddim bol, yn boeth y bo i lol,

Ag yn lodes naturiol myn tân,

Ond hynny os ai i garu,

Gwna i ymglymmu tan ganu efo ag e,

Cai fynd fel y mêl cyn siwred a sêl,

Efo’r cettel, ŵr tawel, a’r Te.

Hugh Jones, , Langwm, ai cant.
Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

Ffynhonnell arall

Bangor 4 (25):  Argraffwyd yng Nghaer gan Thomas Huxley (fl. 1765–88). Ysgrifennwyd y dyddiad 1775 mewn llaw ar yr wynebddalen. 

